ALKOHOL – MAJKA SVIH ZALA
Hvala Allahu, dž.š., Gospodaru svih svjetova. Neka su salavat i selam na Poslanika Muhammeda, a.s., i njegovu časnu porodicu.

Braćo moja u Islamu! Jedan od predznaka Sudnjeg dana jeste da će ljudi masovno piti alkohol i da će ga nazivati drugim imenima, kako bi sebi dozvolili njegovo korištenje. S obzirom da živimo u tom periodu, i da veliki broj muslimana danas pije alkohol, moja je obaveza da ukažem na ovaj veliki haram. 
Uzvišeni Allah je zabranio pijenje alkohola, a to je učinio i Poslanik, a.s., koji je alkohol nazvao majkom svih zala i prokleo svaku osobu koja ima dodira sa alkoholom.

Zabrana alkohola je došla u fazama. U prvom ajetu Uzvišeni je rekao: ''Pitaju te o vinu i kocki. Reci: 'Oni donose veliku štetu, a i neku korist ljudima, samo je šteta od njih veća od koristi.'' (El-Bekare, 219.) Ovaj ajet nije zabranio alkohol, ali je pripremao teren za to. To jest, potvrdio je da ljudi imaju korist od prodaje alkohola, ali da je šteta, koju alkohol proizvodi na alkoholičarima i njihovim porodicama, puno veća za društvo. 
U drugoj fazi je zabranjeno klanjanje namaza u pijanom stanju: ''O vjernici, nikako pijani namaz ne obavljajte, sve dok ne budete znali šta izgovarate!'' (En-Nisa', 43.) Alkohol ni ovog puta nije bio zabranjen, jer ljudi još uvijek nisu bili spremni za njegovu zabranu. Ali, da bi ukazao na značaj namaza, Dragi Allah je tražio od ljudi da klanjaju, pa makar i prije namaza pili alkohol, samo da nisu potpuno pijani. 

U trećoj fazi dolazi do potpune zabrane alkohola: ''O vjernici, vino, kocka, kumiri i strelice za gatanje su odvratne stvari i šejtanovo djelo; zato se toga klonite da biste postigli što želite. Šejtan želi da pomoću vina i kocke unese među vas neprijateljstvo i mržnju i da vas od sjećanja na Allaha i od obavljanja namaza odvrati. Pa okanite ih se!'' (El-Maide, 90-91.) Ovim ajetima su stavljena van snage prethodna dva ajeta, koja govore o dozvoljenosti korištenja alkohola, a na snagu stupa propis o potpunoj zabrani korištenja alkohola. 
Prema tome, alkoholna pića se ne smiju nipošto koristiti, pa čak ni za liječenje, jer je Poslanik, a.s., rekao: ''Nema lijeka u haramu.'' Također, varaju se oni ljudi koji misle da mogu spojiti alkohol i namaz, jer je Poslanik, a.s., rekao: ''Ko se napije alkohola Allah mu neće primiti namaz četrdeset dana, pa ako se pokaje Allah će mu oprostiti. Ako se ponovo vrati alkoholu, Allah mu neće primiti namaz četrdeset dana, pa ako se pokaje Allah će mu oprostiti. Ako se ponovo napije, Allah mu neće primiti namaz četrdeset dana, pa ako se pokaje Allah će mu oprostiti. Ako se ponovo vrati alkoholu po četvrti put, namaz mu neće biti primljen četrdeset dana, pa ako se pokaje, pokajanje mu neće biti primljeno i Allah će ga napojiti sa gnojne rijeke (u Džehennemu).'' 
Zašto je alkohol zabranjen? Zato što je on uzročnik mnogih ubistava, samoubistava, saobraćajnih udesa, tuča, svađa, razvoda brakova i ts. S druge strane, medicina je dokazala da je alkohol uzročnik mnogih bolesti poput ciroze, gastritisa, pankreatitisa, hronične žgaravice, arteroskleroze i impotencije. Alkohol trajno mijenja funkcije mozga, uništavajući živčane ćelije u mozgu, koje se više ne mogu obnoviti.
Kako su ashabi reagovali na zabranu alkohola? Zabrana alkohola je došla treće godine po Hidžri. Svi koji su čuli za zabranu, a u ruci su im bile čaše, razbili su ih. Oni koji su u ustima imali vino, ispljuvali su ga. Svo posuđe za vino je razbijeno ili izbušeno, a Medinom je potekla rijeka od vina. A kako ćemo mi reagovati?
Kakva kazna slijedi za korištenje alkohola? Muhammed, s.a., je alkoholičare kažnjavao udarcima palminim granjem ili nanulama. Ebu-Bekr, r.a., je za vrijeme svoga hilafeta, uveo kaznu od 40 udaraca bičem. Alija, r.a., je kasnije povećao kaznu na 80 udaraca bičem. Možda zvuči opasno, ali je ahiretska kazna puno opasnija – zabrana ulaska u Džennet. Poslanik, a.s., je rekao: ''U Džennet neće ući (trojica): onaj koji pogovara na ono što je dao, onaj ko je neposlušan roditeljima i pijanica!"
Braćo moja draga! Neko iz džemata je zabranio našoj omladini da u našoj kafeteriji obilježava rođendane, jer to nije u duhu naše tradicije. Taj neko ne zna da se omladina ne okuplja da bi slavila rođendane, nego da bi se družila i malo počastila. Taj neko ne zna da je naša omladina nastavila da obilježava rođendane. Taj neko ne zna da naša omladina obilježava rođendane u klubovima, pošto tamo nema kontrole, i da tamo piju alkohol. Pa šta je onda preče? Dovesti ih u džamiju ili prepustiti klubovima?
Braćo moja! Nemojte sebe i svoje porodice stavljati na kocku, jer ćete sigurno izgubiti! Poslušajte svoga Gospodara, Koji vam poručuje: ''O vjernici, čuvajte sebe i svoje porodice od Vatre, čije će gorivo ljudi i kamenje biti!'' (Et-Tahrim, 6.)

Molim Allaha, dž.š., da nas uputi na Pravi put, da od nas odstrani alkohol i učini nas boljim vjernicima. Amin.
